Vendim nr. 226 datë 05.12.2016
Kolegji i Gjykatës Kushtetuese të Republikës së Shqipërisë, i përbërë nga:


Vladimir Kristo, 
Anëtar     i     Gjykatës Kushtetuese

Vitore Tusha, 

Anëtar
   e           “            “

Besnik Imeraj,
       
Anëtar     i           “            “

në datën 02.12.2016 mori në shqyrtim paraprak kërkesën me nr.226  Akti, që i përket:

KËRKUES: 

GJOK BUSHAJ

OBJEKTI: 
Shfuqizimi si të papajtueshme me Kushtetutën i vendimeve nr.879, datë 15.01.2014 të Gjykatës së Rrethit Gjyqësor Durrës; nr.527, datë 25.06.2014 të Gjykatës së Apelit Durrës;  nr.66, datë 28.01.2016 të Kolegjit Penal të Gjykatës së Lartë. 

BAZA LIGJORE:
Nenet 42/1, 134/1/i dhe 131/f të Kushtetutës së Republikës së Shqipërisë. Ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I

1. Në datën 11.10.2013 në fshatin Rrotull të Durrësit është vrarë me armë zjarri shtetasi Albert Bushi. Prokuroria e Rrethit Gjyqësor Durrës e ka akuzuar kërkuesin Gjok Bushaj për veprën penale  “Vrasjes në rrethana të tjera cilësuese ndaj dy ose më shumë personave në tentativë dhe në bashkëpunim”.
2. Gjykata e Rrethit Gjyqësor Durrës, me vendimin penal nr.879, datë 15.01.2014, ka vendosur deklarimin fajtor të të pandehurit Gjok Bushaj për veprën penale “Vrasje në rrethana të tjera cilësuese ndaj dy ose më shumë personave në tentativë dhe në bashkëpunim”, e në bazë të nenit 79/dh, 22, 25 dhe 49 të KP-së e dënon me 21 vjet burgim. Në aplikim të nenit 406 të KPP-së i ulet 1/3-ta e dënimit penal me burgim të dhënë dhe përfundimisht i pandehuri Gjok Bushaj dënohet me 14 vjet burgim. Vuajtja e dënimit me burgim për të pandehurin Gjok Bushaj fillon nga dita arrestimit të tij 20.10.2013 dhe do të kryhet në burgun e sigurisë së zakonshme.
3. Gjykata e Apelit Durrës, me vendimin nr.527, datë 25.06.2015, ka vendosur të lërë në fuqi vendimin nr.879, datë 15/01/2014 të Gjykatës së Rrethit Gjyqësor Durrës në lidhje me të pandehurin Gjok Bushaj.  
4. Kolegji Penal i Gjykatës së Lartë, me vendimin nr.66, datë 28.01.2016, ka vendosur mospranimin e  rekursit të ushtruar nga të gjykuarit Etmond Bushaj dhe Gjok Bushaj kundër vendimit nr.527, datë 25.06.2015 të Gjykatës të Apelit Durrës.
II

5. Kërkuesi Gjok Bushaj i është drejtuar Gjykatës Kushtetuese, duke pretenduar cenimin e procesit të rregullt ligjor në mënyrë të përmbledhur si më poshtë:

5.1. Gjykatat kanë gabuar në lidhje me aplikimin e gjykimit të shkurtuar. 

5.2. Deklarimet e dëshmitarëve janë të njëanshme. 

5.3. Cilësimi juridik i veprës penale është i gabuar dhe shumë prova nuk i janë nënshtruar shqyrtimit gjyqësor.

III

Vlerësimi i Kolegjit
A. Për legjitimimin e kërkuesit 

6.
Kërkuesi legjitimohet ratione personae në lidhje me pretendimet e paraqitura në kërkesë, në kuptim të neneve 131/f dhe 134/1/i të Kushtetutës dhe ratione temporis, pasi kërkesa është paraqitur në Gjykatën Kushtetuese brenda afatit të parashikuar nga neni 30 i ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

7.
Lidhur me legjitimimin ratione materiae, Kolegji thekson se në jurisprudencën kushtetuese është theksuar në mënyrë të vazhdueshme se interpretimi i ligjit, zbatimi i tij në çështjet konkrete, si dhe vlerësimi i fakteve dhe rrethanave janë çështje që ndajnë juridiksionin e gjykatave të zakonshme nga juridiksioni kushtetues. Kontrolli kushtetues që kjo Gjykatë ushtron ndaj vendimeve gjyqësore është i kufizuar vetëm në funksion të mbrojtjes së të drejtave kushtetuese të individit për një proces të rregullt ligjor, kurse problemet e interpretimit dhe të zbatimit të ligjit për zgjidhjen e çështjeve konkrete nuk përbëjnë juridiksion kushtetues, nëse ato nuk shoqërohen me cenimin e këtyre të drejtave. Gjykata ndërhyn në ato raste kur, përmes veprimeve të tyre, gjykatat e zakonshme cenojnë të drejtën për një proces të rregullt ligjor. Në këto raste, Gjykata nuk bën rivlerësimin e fakteve e të rrethanave, por një vlerësim të natyrës kushtetuese, të ndryshëm nga ai i gjykatave të juridiksionit të zakonshëm. Detyra e Gjykatës nuk është zgjidhja e një mosmarrëveshjeje juridike për çështje fakti, por identifikimi i fakteve të natyrës kushtetuese, të cilat shërbejnë për realizimin e kompetencave të saj dhe përbëjnë elementin thelbësor në përcaktimin e autoritetit të një gjykimi kushtetues (shih vendimin nr.62, datë 23.09.2015 të Gjykatës Kushtetuese).

8. Bazuar në këto standarde, Kolegji vlerëson se pretendimet e kërkuesit se gjykatat kanë gabuar në lidhje me aplikimin e gjykimit të shkurtuar, deklarimet e dëshmitarëve janë të njëanshme, cilësimi juridik i veprës penale është i gabuar, shumë prova nuk i janë nënshtruar shqyrtimit gjyqësor etj., në thelb kanë të bëjnë me çmuarjen nga ana e gjykatës të provave dhe bindjen e saj të brendshme në lidhje me pranimin ose jo të kërkesës së tij.

9.  Për këtë arsye, Kolegji vlerëson se kjo çështje i takon sferës së kompetencës së gjykatave të zakonshme, të cilat bëjnë vlerësimin juridik të rrethanave dhe provave të parashtruara nga palët dhe jo juridiksionit kushtetues. Ky i fundit nuk mund të zëvendësojë prerogativat kushtetuese e ligjore të vetë hallkave të sistemit gjyqësor, aq më tepër të vlerësojë bindjen e brendshme të gjykatave për çështje konkrete. Qëndrimi i mbajtur në jurisprudencën e kësaj Gjykate është se interpretimi i ligjit, zbatimi i tij në çështjet konkrete, si dhe vlerësimi i fakteve dhe rrethanave nuk hyn në juridiksionin kushtetues, nëse pretendimet e kërkuesit nuk lidhen me cenimin e ndonjë standardi kushtetues. 

10. Për sa më sipër, Kolegji vlerëson se kërkesa e paraqitur nga kërkuesi Gjok Bushaj është e pabazuar dhe nuk mund të pranohet për shqyrtim në seancë plenare. 
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:

Moskalimin e çështjes për shqyrtim në seancë plenare.
4

